
O‘ZBEKISTON HUDUDLARIDA 
RAQAMLI TAFOVUT VA DAROMADLAR 
TENGSIZLIGINING KONVERGATSIYA 
HAMDA DEKOMPOZITSION TAHLILI
Murotjonova Mubina Dilshod qizi
O‘zbekiston Milliy universitetining Jizzax filiali, Iqtisodiyot va turizm kafedrasi assistenti
E-mail: murotjonovamubina1@gmail.com 
ORCID: 0009-0000-6595-0478

ANNOTATSIYA. O‘zbekistonning 14 ta hududi bo‘yicha 2015–2024-yillardagi raqamli tafovut va aholi 
jon boshiga to‘g‘ri keladigan real daromadlar tengsizligi tadqiq etildi. Tadqiqotda aholi ulushlari bo‘yicha 
vaznlangan Gini indeksi, Theil T indeksi va variatsiya koeffitsiyenti, Newey–West standart xatolari asosidagi 
log-chiziqli sigma-konvergatsiya trendi, Toshkent shahri va qolgan hududlar bo‘yicha Theil dekompozitsiyasi 
hamda yil effektlarini hisobga oluvchi beta-konvergatsiya regressiyalari qo‘llanildi. Internet abonentlari zichligi 
bo‘yicha Gini indeksi 0,302 dan 0,163 gacha kamayib, yiliga o‘rtacha 7,24 foizlik konvergatsiyani ko‘rsatdi (p 
< 0,001). Aksincha, aholi jon boshiga to‘g‘ri keladigan axborot va aloqa xizmatlari bo‘yicha Gini indeksi 0,414 
dan 0,661 gacha, real daromadlar bo‘yicha Gini indeksi esa 0,147 dan 0,187 gacha oshdi. 2024-yilda axborot-
kommunikatsiya texnologiyalari (AKT) xizmatlari bo‘yicha Theil T indeksi asosida aniqlangan tengsizlikning 
99,7 foizi Toshkent shahri va qolgan 13 ta hudud o‘rtasidagi farq hissasiga to‘g‘ri keldi. Toshkent shahri tahlildan 
chiqarilganda, AKT xizmatlari va internetdan foydalanish bo‘yicha hududiy tafovutlar qisqargani, daromadlar 
tengsizligi trendi esa statistik jihatdan ahamiyatsiz bo‘lgani aniqlandi. Panel va kesim regressiyalari daromadlar 
bo‘yicha beta-konvergatsiya mavjudligini tasdiqlamadi. Olingan natijalar raqamli xizmatlardan foydalanish 
imkoniyatlari bo‘yicha konvergatsiya va raqamli qiymat yaratish bo‘yicha divergentsiya jarayonlari bir vaqtda 
kechayotganini ko‘rsatadi. Hududiy rivojlanish siyosatida raqamli ulanishlar sonini ko‘paytirish bilan bir qatorda, 
raqamli xizmatlardan unumli foydalanish, raqamli ko‘nikmalarni rivojlantirish, mahalliy xizmatlar ekotizimini 
kengaytirish va operatorlar faoliyatining hududiy taqsimotini aniq hisobga olishga alohida e’tibor qaratish 
maqsadga muvofiq.

Kalit so‘zlar: raqamli tafovut, daromadlar tengsizligi, sigma-konvergatsiya, beta-konvergatsiya, Gini 
indeksi, Theil dekompozitsiyasi, hududiy rivojlanish.

АННОТАЦИЯ. Исследованы цифровой разрыв и неравенство реальных доходов на душу 
населения в 14 регионах Узбекистана за 2015–2024 гг. В исследовании применены взвешенные по 
долям населения индекс Джини, индекс Тейла T и коэффициент вариации, лог-линейный тренд сигма-
конвергенции со стандартными ошибками Ньюи–Уэста, декомпозиция индекса Тейла для города 
Ташкента и остальных регионов, а также регрессионные модели бета-конвергенции с учётом годовых 
эффектов. Индекс Джини плотности интернет-абонентов снизился с 0,302 до 0,163, продемонстрировав 
среднегодовой темп конвергенции на уровне 7,24 % (p < 0,001). В то же время индекс Джини объёма 
информационно-коммуникационных услуг на душу населения увеличился с 0,414 до 0,661, а индекс 
Джини реальных доходов — с 0,147 до 0,187. В 2024 г. 99,7 % неравенства в сфере услуг информационно-
коммуникационных технологий (ИКТ), измеренного с помощью индекса Тейла T, приходилось на 
различия между городом Ташкентом и остальными 13 регионами. После исключения Ташкента из 
анализа выявлено сокращение региональных различий в сфере ИКТ-услуг и доступа к интернету, тогда 
как тренд неравенства доходов оказался статистически незначимым. Результаты панельных и кросс-
секционных регрессий не подтвердили наличие бета-конвергенции доходов. Полученные результаты 
свидетельствуют об одновременном протекании процессов конвергенции в доступе к цифровым услугам 
и дивергенции в создании цифровой стоимости. В рамках региональной политики целесообразно наряду 
с расширением цифровой связности уделять особое внимание продуктивному использованию цифровых 
услуг, развитию цифровых навыков, формированию местных экосистем услуг и совершенствованию 
территориального учёта деятельности операторов.

Ключевые слова: цифровой разрыв, неравенство доходов, сигма-конвергенция, бета-
конвергенция, индекс Джини, декомпозиция Тейла, региональное развитие.

ABSTRACT. The digital divide and inequality in real per capita income across 14 regions of Uzbekistan 
during 2015–2024 were examined. The empirical framework combines population-share-weighted Gini indices, 
Theil T indices, and coefficients of variation; log-linear sigma-convergence trends with Newey–West standard 
errors; a Theil decomposition comparing Tashkent city with the remaining regions; and beta-convergence 
regressions incorporating year fixed effects. The Gini index for internet subscription density declined from 0.302 
to 0.163, indicating an average annual convergence rate of 7.24% (p < 0.001). In contrast, the Gini index for 
per capita information and communication services increased from 0.414 to 0.661, while the Gini index for real 
income rose from 0.147 to 0.187. In 2024, 99.7% of inequality in information and communication technology 
(ICT) services, as measured by the Theil T index, was attributable to differences between Tashkent city and 
the other 13 regions. Excluding Tashkent city from the analysis revealed a reduction in regional disparities in 
ICT services and internet access, while the income inequality trend became statistically insignificant. Neither 
panel nor cross-sectional regressions confirmed the presence of income beta-convergence. The findings 
demonstrate the simultaneous occurrence of convergence in access to digital services and divergence in digital 
value creation. Regional development policy should complement the expansion of digital connectivity with 
measures promoting the productive use of digital services, the development of digital skills, the expansion of 
local service ecosystems, and more accurate geographical attribution of operators’ activities.

Keywords: digital divide, income inequality, sigma-convergence, beta-convergence, Gini index, Theil 
decomposition, regional development.

K I R I S H
Raqamli iqtisodiyotning hududiy inklyuzivligi faqat internetga ulanish imkoniyati bilan emas, balki ulanishning 

iqtisodiy qiymat yaratishga aylanishi bilan ham belgilanadi. O‘zbekistonda raqamli rivojlanish bo‘yicha amalga 
oshirilayotgan strategik chora-tadbirlar [13] telekommunikatsiya infratuzilmasi, elektron hukumat, raqamli 
sanoat va hududiy loyihalarni yagona rivojlanish yo‘nalishiga birlashtirdi. Natijada internet abonentlari soni 
hamda axborot va aloqa xizmatlari hajmi sezilarli darajada o‘sdi. Respublika bo‘yicha o‘rtacha ko‘rsatkichlarning 
yaxshilanishi bilan bir qatorda, raqamli dividendlarning hududlar o‘rtasida mutanosib taqsimlanishini ta’minlash 
ham muhim ahamiyat kasb etmoqda.

Raqamli tafovut ikki bosqich orqali namoyon bo‘ladi. Birinchi bosqich — tarmoqqa kirish va ulanish zichligi; 
ikkinchi bosqich — raqamli texnologiyalarni ishlab chiqarish, xizmatlar, savdo va bandlik sohalarida unumli 
qo‘llash. Ulanish darajasi nisbatan past bo‘lgan hududlar yuqori ko‘rsatkichlarga ega hududlarga yaqinlashishi 
mumkin. Shu bilan birga, dasturiy ta’minot, telekommunikatsiya, axborot xizmatlari va raqamli biznes orqali 
yaratiladigan qiymatning poytaxtda jamlanishi hududlar o‘rtasidagi iqtisodiy tafovutlarning saqlanishiga olib 
kelishi mumkin. Jahon banki [17] aynan shu sababli raqamli texnologiyalarni ko‘nikmalar, raqobat va samarali 
institutlar kabi “analog to‘ldiruvchilar” bilan birgalikda rivojlantirishni taklif qiladi. Xalqaro elektraloqa ittifoqi 
(International Telecommunication Union — ITU) [6] ham ulanish imkoniyatlari kengayib borayotgan sharoitda 
hududiy va shahar–qishloq tafovutlarini qisqartirishga alohida e’tibor qaratish zarurligini qayd etadi.

Tadqiqotning maqsadi — 2015–2024-yillarda O‘zbekiston hududlarida raqamli kirish, raqamli qiymat yaratish 
va real daromadlar tafovutining o‘zgarish yo‘nalishlarini aniqlash, Toshkent shahri omilini dekompozitsiya qilish 
hamda daromadlar konvergatsiyasini ekonometrik jihatdan tekshirishdan iborat. Tadqiqot doirasida uchta 
asosiy savol qo‘yiladi: internet abonentlari zichligida sigma-konvergatsiya mavjudmi; AKT xizmatlari va real 
daromadlar bo‘yicha hududiy tafovutlar qaysi yo‘nalishda o‘zgargan; daromadi past hududlar daromadi yuqori 
hududlarga nisbatan beta-konvergatsiyani namoyon etganmi? Tadqiqotning ilmiy yangiligi yagona rasmiy panel 
ma’lumotlari asosida raqamli kirish va raqamli qiymat yaratish tafovutlarini alohida baholash, uchta tengsizlik 
mezoni natijalarini o‘zaro tekshirish, Theil indeksini poytaxt va qolgan hududlar komponentlariga ajratish hamda 
natijalarni Toshkent shahri chiqarib tashlangan tanlanma asosida sinovdan o‘tkazishdan iborat.

M A V Z U G A  O I D  A D A B I Y O T L A R  S H A R H I
Hududiy konvergatsiya nazariyasida beta-konvergatsiya boshlang‘ich daromad darajasi past bo‘lgan 

iqtisodiyotlarning tezroq o‘sishini, sigma-konvergatsiya esa vaqt o‘tishi bilan daromadlar tarqoqligining 
kamayishini anglatadi. Barro va Sala-i-Martin [1] hamda Sala-i-Martin [14] ushbu ikki tushunchani empirik 
iqtisodiy o‘sish tahlilining asosiy elementlariga aylantirgan. Beta-konvergatsiya sigma-konvergatsiya uchun 

zarur shart bo‘lishi mumkin, biroq uning o‘zi yetarli emas. Vaqtinchalik shoklar, tarkibiy siljishlar va yuqori 
daromadli markazlarning tez sur’atlarda o‘sishi umumiy tarqoqlikning oshishiga olib kelishi mumkin. Shu bois 
tadqiqotda regressiya koeffi  tsiyentlari Gini indeksi, Theil indeksi va variatsiya koeffi  tsiyenti dinamikasi bilan 
birgalikda tahlil qilinadi.

Tengsizlikni o‘lchashda Gini indeksi juft farqlarga, Theil T indeksi esa yuqori qiymatlarga nisbatan sezgir 
bo‘lib, guruhlararo va guruh ichidagi komponentlarga aniq ajratish imkonini beradi [3; 15]. Hududiy raqamli 
iqtisodiyotda ushbu xususiyat ayniqsa foydalidir, chunki poytaxtdagi yuqori xizmatlar hajmining umumiy 
tengsizlikka qo‘shayotgan hissasini bevosita aniqlash mumkin. Variatsiya koeffi  tsiyenti uchinchi, masshtabdan 
xoli tekshiruv mezoni sifatida kiritildi. Uchala ko‘rsatkich bir xil yo‘nalishni namoyon etsa, ilmiy xulosaning 
tanlangan indeksga bog‘liqligi kamayadi.

Raqamli iqtisodiyotga oid ilmiy adabiyotlarda internet texnologiyalari axborot qidirish va tranzaksiya 
xarajatlarini kamaytirishi, bozor ko‘lamini kengaytirishi hamda mehnat va kapital taqsimotini yaxshilashi 
ta’kidlanadi [4]. Hjort va Poulsen [5] tezkor internetning joriy etilishi Afrikada bandlik imkoniyatlari va yuqori 
malakali kasblar ulushining kengayishiga xizmat qilganini ko‘rsatadi. Bunday ta’sirlarning samaradorligi ulanish 
sifati, fi rmalarning texnologiyalarni qabul qilish darajasi, inson kapitali va mahalliy xizmatlar ekotizimining 
rivojlanganligiga bog‘liq. Demak, abonentlar zichligidagi yaqinlashuv bilan bir qatorda, iqtisodiy natijalar 
bo‘yicha ham hududiy yaqinlashuvni ta’minlash muhim ahamiyatga ega.

T A D Q I Q O T  M E T O D O L O G I YA S I
Tadqiqot O‘zbekiston Respublikasi Milliy statistika qo‘mitasining SIAT portalida e’lon qilingan yillik ochiq 

ma’lumotlarga asoslanadi [8–12]. Tanlanma Qoraqalpog‘iston Respublikasi, 12 ta viloyat va Toshkent shahridan 
iborat bo‘lib, 2015–2024-yillar uchun 14 × 10 = 140 ta hudud–yil kuzatuvini qamrab oladi. Tadqiqot davri internet 
abonentlari zichligi bo‘yicha statistik qator 2015-yildan boshlanishi sababli tanlandi. 2025-yilga oid ayrim 
ko‘rsatkichlar dastlabki ma’lumotlar sifatida belgilanganligi sababli ular tahlilga kiritilmadi.

1-jadval. Ko‘rsatkichlar va ularning tahlildagi vazifalari1

Ko‘rsatkich O‘lchov birligi Mazmuni Manba Qo‘llanishi

Real daromad Ming so‘m, aholi jon 
boshiga Natija va tengsizlik SIAT 2.03.01.0023 Gini, Theil, CV; ΔlnY

Internet abonentlari 100 nafar aholiga Raqamli kirish SIAT 1.06.02.0031 Gini, Theil, CV; lnNET
Axborot va aloqa 

xizmatlari
Ming so‘m, aholi jon 

boshiga
Raqamli qiymat 

yaratish SIAT 1.05.01.0019 Gini, Theil, CV; lnAKT

Bandlik darajasi Foiz Nazorat o‘zgaruvchisi SIAT 2.02.01.1900 BAND

Internet ko‘rsatkichi noyob foydalanuvchilar ulushini emas, balki abonentlar sonining aholi soniga nisbatini 
ifodalaydi. Bir shaxsda bir nechta ulanish bo‘lishi va yuridik shaxslar ham hisobga olinishi mumkinligi sababli 
ko‘rsatkichning 100 dan yuqori qiymatga ega bo‘lishi nazariy jihatdan mumkin. SIAT metama’lumotlarida 
Toshkent shahri ko‘rsatkichiga Toshkent viloyatidagi ayrim operatorlarning xizmatlar hajmi ham qo‘shilishi qayd 
etilgan. Natijalarda Toshkent shahrini chiqarib tashlash sinovi aynan shu o‘lchov xususiyati va konsentratsiya 
ta’sirini kamaytirish imkonini beradi.

Har bir yil uchun hudud aholisining respublika tanlanmasidagi ulushi pᵢₜ vazn sifatida olindi. O‘rtacha qiymat 
quyidagi ko‘rinishda hisoblandi:

Bu yerda xᵢₜ — t-yildagi hudud ko‘rsatkichi, pᵢₜ — aholi vazni, rᵢₜ esa ko‘rsatkichning o‘rtachaga nisbatidir. Gini 
va Theil indekslari nolga yaqinlashsa, hududlararo yaqinlashuv, oshsa, divergentsiya kuzatiladi. Qo‘shimcha 
ravishda CVₜ = σₜ/μₜ hisoblandi. Sigma-konvergatsiya uchun ln(Iₜ) = a + b·trendₜ + uₜ tenglamasi baholandi; I 
— Gini indeksi, Theil indeksi yoki CV. Yillik o‘zgarish 100[exp(b) − 1] bilan ifodalandi. Faqat 10 yillik kuzatuv 
mavjudligi sababli standart xatolar Newey–West HAC(1) usuli bilan tuzatildi [7].

Toshkent shahri omili Theil indeksining ikki guruhli dekompozitsiyasi orqali baholandi. Birinchi guruh 
Toshkent shahridan, ikkinchi guruh esa qolgan 13 ta hududdan iborat:

1  Izoh: Axborot va aloqa xizmatlarining jami hajmi milliard so‘mdan ming so‘mga o‘tkazilib, tiklangan o‘rtacha yillik aholi soniga bo‘lindi. 
Raqamlar yaxlitlanganligi sababli vaznlarda juda kichik farqlar bo‘lishi mumkin.

Formulada s_g — guruhning umumiy indikator hajmidagi ulushi, μ_g — guruhning o‘rtacha qiymati, T_g 
— guruh ichidagi Theil indeksidir. Toshkent shahri bitta hudud bo‘lgani uchun uning guruh ichidagi tengsizligi 
nolga teng; ikkinchi komponent qolgan 13 ta hudud ichidagi tafovutni aks ettiradi.

Daromadlar beta-konvergatsiyasi yillik panelda quyidagi model orqali tekshirildi:

Konvergatsiya mavjud bo‘lishi uchun ρ manfi y va statistik jihatdan ahamiyatli bo‘lishi kerak. Asosiy model 
yil eff ektlarini o‘z ichiga oladi; standart xatolar 14 ta hudud bo‘yicha klasterlanadi va kichik tanlanma tuzatishi 
qo‘llanadi [2; 16]. Muqobil spetsifi katsiyada raqamli ko‘rsatkichlarning kechikkan darajalari, shuningdek, 
Toshkent shahri chiqarilgan tanlanma ishlatiladi. Model shartli bog‘liqlikni baholaydi, sababiy ta’sirni to‘liq 
identifi katsiya qilmaydi.

T A H L I L  V A  N A T I J A L A R
Tengsizlik dinamikasi va sigma-konvergatsiya

2-jadval
Hududlararo tengsizlik ko‘rsatkichlari2

Ko‘rsatkich Yil Gini Theil T CV Maksimum / minimum

Real daromad 2015 0,147 0,046 0,328 2,73

Real daromad 2020 0,155 0,051 0,347 2,73

Real daromad 2024 0,187 0,079 0,450 3,35

Internet abonentlari 2015 0,302 0,232 0,846 10,45

Internet abonentlari 2020 0,195 0,118 0,584 4,12

Internet abonentlari 2024 0,163 0,072 0,436 3,25

AKT xizmatlari 2015 0,414 0,482 1,335 21,38

AKT xizmatlari 2020 0,542 0,876 1,929 21,48

AKT xizmatlari 2024 0,661 1,233 2,318 35,92

2015–2024-yillarda uchta ko‘rsatkichning o‘zgarish yo‘nalishlari turlicha bo‘ldi. Internet abonentlari zichligi 
bo‘yicha Gini indeksi 0,302 dan 0,163 gacha, Theil indeksi 0,232 dan 0,072 gacha va CV 0,846 dan 0,436 
gacha kamaydi. Demak, raqamli tarmoqqa ulanish intensivligi bo‘yicha hududlararo yaqinlashuv yuz berdi. Shu 
davrda real daromadlar bo‘yicha Gini indeksi 0,147 dan 0,187 gacha, Theil indeksi esa 0,046 dan 0,079 gacha 
oshdi. Maksimum va minimum daromadlar nisbati 2,73 dan 3,35 baravargacha kengaydi.

Raqamli qiymat yaratishda divergentsiya yanada yaqqol namoyon bo‘ldi. Aholi jon boshiga to‘g‘ri keladigan 
axborot va aloqa xizmatlari bo‘yicha Gini indeksi 0,414 dan 0,661 gacha, Theil indeksi esa 0,482 dan 1,233 
gacha ko‘tarildi; maksimum va minimum qiymatlar nisbati 21,38 dan 35,92 baravargacha kengaydi. 2024-
yilda Toshkent shahrida aholi jon boshiga to‘g‘ri keladigan xizmatlar hajmi 13 314,7 ming so‘mni tashkil etgan 
bo‘lsa, ushbu ko‘rsatkich bo‘yicha keyingi o‘rinda turgan Navoiy viloyatida 621,8 ming so‘mni tashkil etdi. Bu 
abonentlar zichligi bo‘yicha yaqinlashuv bilan bir qatorda, xizmatlar ishlab chiqarish va monetizatsiya bo‘yicha 
hududiy yaqinlashuvni ta’minlash ham muhimligini ko‘rsatadi.

2015–2024-yillarda uchta ko‘rsatkich bo‘yicha Gini dinamikasi. Internet abonentlari bo‘yicha Gini indeksi 
pasayadi, real daromadlar bo‘yicha Gini indeksi asta-sekin oshadi, aholi jon boshiga to‘g‘ri keladigan AKT 
xizmatlari bo‘yicha Gini indeksi esa izchil va sezilarli darajada ko‘tariladi.

2  Izoh: Barcha indekslar aholi ulushi bilan vaznlangan. Manba: SIAT ma’lumotlari asosida muallif hisob-kitoblari.

1-rasm. Hududlararo tafovutning Gini indeksi bo‘yicha dinamikasi3

3-jadval. 
Gini indeksining log-chiziqli yillik trendi4

Ko‘rsatkich Barcha hududlar p Toshkent shahrisiz p Asosiy yo‘nalish

Real daromad +2,14% 0,011 +0,39% 0,285 Divergentsiya

Internet abonentlari −7,24% < 0,001 −6,81% < 0,001 Konvergatsiya

AKT xizmatlari +5,19% < 0,001 −4,66% 0,028 Divergentsiya

Trend baholari indekslarning boshlang‘ich va yakuniy qiymatlari o‘rtasidagi farqni tasdiqlaydi. Internet 
abonentlari bo‘yicha Gini indeksi yiliga o‘rtacha 7,24 foizga kamaygan (p < 0,001). Real daromadlar bo‘yicha Gini 
indeksi yiliga 2,14 foizga oshgan (p = 0,011), AKT xizmatlari bo‘yicha Gini indeksi esa 5,19 foizga ko‘tarilgan (p 
< 0,001). Theil indeksi va CV asosidagi takroriy hisob-kitoblar ham ushbu uchta yo‘nalishni tasdiqlaydi: internet 
abonentlari bo‘yicha konvergatsiya, daromadlar hamda AKT xizmatlari bo‘yicha divergentsiya kuzatilgan.

Toshkent shahri chiqarib tashlanganda natijalarning talqini sezilarli darajada o‘zgaradi. Internet abonentlari 
bo‘yicha Gini indeksi yiliga 6,81 foizga, AKT xizmatlari bo‘yicha Gini indeksi esa 4,66 foizga kamayadi. Real 
daromadlar bo‘yicha Gini indeksining yillik trendi atigi +0,39 foizni tashkil etib, statistik jihatdan ahamiyatsiz 
bo‘ladi (p = 0,285). 2015–2024-yillarda Toshkent shahri chiqarib tashlangan tanlanmada daromadlar bo‘yicha 
Gini indeksi 0,093 dan 0,098 gacha, AKT xizmatlari bo‘yicha Gini indeksi esa 0,117 dan 0,089 gacha o‘zgargan. 
Shunday qilib, umumiy raqamli qiymat divergentsiyasi, asosan, poytaxtning qolgan hududlarga nisbatan tezroq 
o‘sishi bilan bog‘liq bo‘lib, boshqa hududlar o‘rtasida yaqinlashuv imkoniyatlari shakllanayotganini ko‘rsatadi.

Theil dekompozitsiyasi
4-jadval

Toshkent shahri va qolgan hududlar bo‘yicha Theil dekompozitsiyasi5

Ko‘rsatkich Yil Jami T Guruhlararo Guruh ichida Guruhlararo ulush
Real daromad 2015 0,046 0,031 0,015 67,5%
Real daromad 2020 0,051 0,034 0,016 68,0%
Real daromad 2024 0,079 0,065 0,014 82,0%
AKT xizmatlari 2015 0,482 0,465 0,017 96,5%
AKT xizmatlari 2020 0,876 0,872 0,003 99,6%
AKT xizmatlari 2024 1,233 1,229 0,003 99,7%

3  Manba: SIAT ma’lumotlari asosida muallif hisob-kitoblari.
4  Izoh: Foizlar 100[exp(b) − 1] formulasi bo‘yicha hisoblangan; Newey–West HAC(1) standart xatolari qo‘llanilgan. Manfi y qiymat 

sigma-konvergatsiyani bildiradi.
5  Izoh: Guruhlararo komponent Toshkent shahri bilan qolgan 13 ta hudud o‘rtasidagi farqni, guruh ichidagi komponent esa qolgan 

hududlar o‘rtasidagi tafovutni ko‘rsatadi.

2015-yilda real daromadlar bo‘yicha Theil tengsizligining 67,5 foizi Toshkent shahri va qolgan hududlar 
o‘rtasidagi farq hissasiga to‘g‘ri kelgan bo‘lsa, 2024-yilda ushbu ulush 82,0 foizga yetdi. AKT xizmatlarida 
konsentratsiya yanada yaqqol namoyon bo‘ldi: guruhlararo ulush 2015-yildagi 96,5 foizdan 2024-yilda 99,7 
foizga ko‘tarildi. Qolgan 13 ta hudud ichidagi AKT xizmatlari bo‘yicha Theil komponenti 0,017 dan 0,003 gacha 
kamaygan, umumiy indeks esa 0,482 dan 1,233 gacha oshgan. Ushbu natijalar qolgan hududlar o‘rtasidagi 
yaqinlashuv bilan bir qatorda, poytaxt va boshqa hududlar o‘rtasidagi tafovut umumiy raqamli divergentsiyaning 
asosiy manbaiga aylanganini ko‘rsatadi.

2-rasm. Theil indeksining Toshkent shahri omili bo‘yicha dekompozitsiyasi6

Beta-konvergatsiya natijalari
5-jadval

Daromadlar o‘sishining panel beta-konvergatsiya baholari

O‘zgaruvchi M1 Mutlaq M2 Raqamli o‘zgarish M3 Kechikkan shartlar M4 Toshkent 
shahrisiz

ln(Yₜ₋₁) 0,014 (0,013) 0,008 (0,009) −0,010 (0,011) −0,007 (0,007)
Δln(AKT) — 0,068* (0,036) — 0,029 (0,036)
Δln(NET) — −0,007 (0,042) — 0,019 (0,051)
ΔBAND — 0,003* (0,002) — 0,003* (0,002)

ln(AKTₜ₋₁) — — 0,025* (0,013) —
ln(NETₜ₋₁) — — −0,016 (0,023) —
BANDₜ₋₁ — — −0,001 (0,001) —

Yil eff ektlari Ha Ha Ha Ha
N / klaster 126 / 14 126 / 14 126 / 14 117 / 13

R² 0,489 0,502 0,519 0,529

Izoh: bog‘liq o‘zgaruvchi Δln(real daromad). Qavs ichida hudud bo‘yicha klasterlangan standart xatolar. *** 
p<0,01; ** p<0,05; * p<0,10. M4 M2 spetsifi katsiyasining Toshkent shahri chiqarilgan variantidir.

Mutlaq beta-konvergatsiya modelida boshlang‘ich daromad koeffi  tsiyenti +0,014 (p = 0,314) bo‘lib, 
past daromadli hududlarning tezroq o‘sishi haqidagi gipotezani statistik jihatdan tasdiqlamaydi. Raqamli 
ko‘rsatkichlar va bandlikdagi o‘zgarishlar kiritilganda koeffi  tsiyent +0,008 (p = 0,369), kechikkan boshlang‘ich 
shartlar hisobga olinganda esa −0,010 (p = 0,416) bo‘ladi. Toshkent shahri chiqarib tashlanganda 
ham koeffi  tsiyent −0,007 ni tashkil etib, statistik jihatdan ahamiyatsiz bo‘ladi (p = 0,343). Shunday qilib, 

6  Manba: muallif hisob-kitoblari.

koeffi  tsiyentning ishorasi ayrim spetsifi katsiyalarda o‘zgarsa-da, ρ < 0 sharti bo‘yicha statistik jihatdan 
ishonchli dalil aniqlanmadi.

M2 modelida AKT xizmatlari o‘sishining koeffi  tsiyenti +0,068 bo‘lib, 10 foizlik darajada chegaraviy statistik 
ahamiyatga ega (p = 0,083). Shartli talqinda AKT xizmatlari hajmining 10 foizga o‘sishi real daromadlarning 
taxminan 0,68 foiz yuqori o‘sishi bilan bog‘liq. Toshkent shahri chiqarib tashlanganda koeffi  tsiyent +0,029 gacha 
kamayib, statistik ahamiyatini yo‘qotadi (p = 0,439). Internet abonentlari o‘sishi barcha spetsifi katsiyalarda 
statistik jihatdan ahamiyatsiz. Ushbu natija raqamli qiymat yaratish bilan daromadlar o‘sishi o‘rtasidagi ijobiy 
bog‘liqlikning poytaxtdagi konsentratsiyaga sezgirligini ko‘rsatadi.

2015-yildagi daromadlar va 2015–2024-yillardagi o‘rtacha yillik o‘sish asosida o‘tkazilgan kesim tekshiruvi 
ham shu xulosani beradi: boshlang‘ich daromad koeffi  tsiyenti +0,013 (p = 0,343) va R² = 0,090. Musbat, biroq 
statistik jihatdan ahamiyatsiz regressiya chizig‘i daromadi yuqori hududlarda o‘rtacha o‘sish sur’atlarining 
pasayishi kuzatilmaganini ko‘rsatadi. 3-rasmda Toshkent shahri yuqori boshlang‘ich daromad bilan bir qatorda, 
eng yuqori o‘sish sur’atlaridan biriga ega bo‘lgani ko‘rinadi. Ushbu holat sigma-divergentsiya natijasiga mos 
keladi.

Boshlang‘ich daromad va 2015–2024-yillardagi o‘rtacha yillik o‘sish. 14 ta hudud bo‘yicha nuqtali 
diagrammada regressiya chizig‘i biroz musbat yo‘nalishga ega. Toshkent shahri yuqori boshlang‘ich daromad 
va yuqori o‘sish sur’ati bilan ajralib turadi; Sirdaryo viloyatida esa o‘sish sur’ati eng past bo‘lgan.

Izoh: vertikal o‘q yillik log o‘sishning foizdagi ifodasidir; chiziq heteroskedastiklikka chidamli xulosani emas, 
oddiy moslikni ko‘rsatadi.

3-rasm. Boshlang‘ich daromad va keyingi o‘sish o‘rtasidagi bog‘liqlik7

Tahlil O‘zbekiston hududlarida ikki xil raqamli jarayon bir vaqtda kechayotganini ko‘rsatadi. Bir 
tomondan, internet abonentlari zichligi bo‘yicha yuqori va past ko‘rsatkichlarga ega hududlar o‘rtasidagi 
tafovut tez sur’atlarda qisqargan. Bu tarmoq infratuzilmasining kengayishi va ulanish imkoniyatlarining 
ommalashuvi bilan mos keladi. Ikkinchi tomondan, raqamli xizmatlar orqali yaratilayotgan iqtisodiy qiymat 
poytaxtda tobora ko‘proq jamlangan. Shu sababli raqamli tafovutning kamayishi haqidagi umumiy xulosa, 
avvalo, raqamli kirish ko‘rsatkichiga taalluqlidir; iqtisodiy foydalanish va monetizatsiya bo‘yicha esa 
divergentsiya kuzatilmoqda.

Daromadlar bo‘yicha Gini va Theil indekslarining oshishi hamda beta-konvergatsiyaning statistik jihatdan 
tasdiqlanmasligi hududlar o‘rtasida daromadlar yaqinlashuvini jadallashtirish imkoniyatlari mavjudligini ko‘rsatadi. 
Toshkent shahri chiqarib tashlanganda daromadlar tengsizligi trendining statistik jihatdan ahamiyatsiz bo‘lishi 
hududiy jarayonlarni ikki darajada baholash zarurligini ko‘rsatadi: qolgan hududlar o‘rtasidagi farq nisbatan 
barqaror bo‘lsa, poytaxt va boshqa hududlar o‘rtasidagi tafovut kengaymoqda. Demak, hududiy siyosatda 
daromadi nisbatan past hududlarning respublika o‘rtacha ko‘rsatkichlariga yaqinlashuvini ta’minlash bilan bir 

7  Manba: muallif hisob-kitoblari.

qatorda, poytaxtda shakllangan raqamli xizmatlar va bilimlarning boshqa markazlarga tarqalish mexanizmlariga 
ham e’tibor qaratish maqsadga muvofiq.

Natijalar sababiy ta’sir sifatida talqin qilinmaydi. Yuqori daromadlar AKT xizmatlariga talabni oshirishi, 
malakali ishchi kuchi va firmalarning poytaxtga ko‘chishini rag‘batlantirishi, shuningdek, bosh ofislar 
tushumining ro‘yxatdan o‘tgan joyga biriktirilishiga ta’sir qilishi mumkin. Shu bilan birga, uchta tengsizlik indeksi, 
dekompozitsiya va bir nechta regressiya spetsifikatsiyasi natijalarining o‘zaro mosligi hududiy konsentratsiya 
hodisasining statistik jihatdan yaqqol namoyon bo‘layotganini ko‘rsatadi.

Amaliy tavsiyalar
1. Raqamli siyosatning hududiy natija ko‘rsatkichlarini ulanish sonidan iqtisodiy foydalanish 

ko‘rsatkichlarigacha kengaytirish. Korxonalarning elektron savdo, bulutli xizmatlar, raqamli to‘lovlar, ERP, 
ma’lumotlar tahlili va onlayn eksportdan foydalanish ulushi muntazam o‘lchanishi kerak.

2. Toshkent shahridan tashqarida raqamli xizmatlar klasterlarini rivojlantirish. Hududiy universitetlar, IT Park 
rezidentlari, banklar va eksportchi korxonalar kooperatsiyasi asosida Jizzax, Samarqand, Farg‘ona vodiysi, 
Buxoro va Nukus kabi ikkilamchi raqamli markazlar uchun natijaga bog‘langan rag‘batlar berish maqsadga 
muvofiq.

3. Infratuzilma investitsiyalarini ko‘nikmalarni rivojlantirish va biznes transformatsiyasi bilan yagona paketda 
moliyalashtirish. Internet qamrovi kengaygan hududlarda kichik biznes va band aholi uchun amaliy raqamli 
ko‘nikmalar, kiberxavfsizlik, raqamli buxgalteriya hamda platformalarda savdo qilish dasturlari bir vaqtda joriy 
etilishi lozim.

4. Hududiy statistikani xizmatlar iste’mol qilingan joy bo‘yicha shakllantirish. Operatorlarning bosh ofisi yoki 
ro‘yxatdan o‘tgan manziliga biriktirilgan tushum va abonentlar poytaxtdagi konsentratsiya ko‘rsatkichiga ta’sir 
qilishi mumkin. Shu sababli ma’lumotlarni tarmoqning amaldagi joylashuvi va mijozlarning hududiy joylashuvi 
bo‘yicha ajratish maqsadga muvofiq.

5. Hududiy raqamli inklyuziya panelini joriy etish. Internet tezligi, narxning daromadga nisbati, uzilishlar, 
optik tolali tarmoq qamrovi, korxonalarning raqamlashtirish darajasi, AKT sohasidagi bandlik va raqamli 
xizmatlar eksporti yagona ochiq panelda taqdim etilsa, siyosat natijalarini yanada aniqroq baholash mumkin 
bo‘ladi.

Tadqiqot cheklovlari va keyingi yo‘nalishlar
Birinchidan, tahlil 14 ta hudud va 10 yillik davrni qamrab oladi; trend testlarida 10 ta vaqt nuqtasi, panel 

xulosalarida esa 14 ta klaster mavjud. Shu sababli, ayniqsa, p ≈ 0,08 atrofidagi natijalar ehtiyotkorlik bilan talqin 
qilinishi lozim. Ikkinchidan, abonentlar zichligi noyob foydalanuvchilar sonini, ulanish sifatini yoki faol foydalanish 
darajasini bevosita o‘lchamaydi. Uchinchidan, Toshkent shahri bo‘yicha internet ko‘rsatkichlari qatoriga 
Toshkent viloyatidagi ayrim operatorlarning xizmatlar hajmi ham kiritilgan; AKT xizmatlari esa korxonaning 
ro‘yxatdan o‘tgan joyi ta’siriga sezgir bo‘lishi mumkin. To‘rtinchidan, AKT xizmatlari joriy narxlarda ifodalangan 
bo‘lib, hududiy deflyatorlar mavjud emas. Beshinchidan, hududiy o‘rtacha ko‘rsatkichlar uy xo‘jaliklari ichidagi 
yoki shahar–qishloq o‘rtasidagi tengsizlikni bevosita aks ettirmaydi.

Keyingi tadqiqotlarda tuman darajasidagi ma’lumotlar, internetning real tezligi va narxi, 4G/5G 
qamrovi, korxonalar hamda uy xo‘jaliklariga oid mikroma’lumotlarni birlashtirish maqsadga muvofiq. Optik 
tolali magistralgacha bo‘lgan masofa, relyef yoki tarmoqni bosqichma-bosqich ishga tushirish kabi tashqi 
o‘zgaruvchilar sababiy ta’sirni identifikatsiya qilishga yordam beradi. Fazoviy ekonometrika poytaxt va qo‘shni 
hududlar o‘rtasidagi bilim hamda xizmatlar tarqalishini, dinamik panel esa moslashuv tezligini baholash imkonini 
beradi.

X U L O S A  V A  T A K L I F L A R
2015–2024-yillarda O‘zbekiston hududlarida raqamli kirish bo‘yicha sezilarli sigma-konvergatsiya kuzatildi: 

internet abonentlari zichligi bo‘yicha Gini indeksi 0,302 dan 0,163 gacha kamaydi. Shu bilan birga, raqamli 
qiymat yaratish bo‘yicha divergentsiya kuzatildi: aholi jon boshiga to‘g‘ri keladigan axborot va aloqa xizmatlari 
bo‘yicha Gini indeksi 0,414 dan 0,661 gacha oshdi. Real daromadlar bo‘yicha hududiy tafovut ham kengaydi, 
daromadi past hududlarning tezroq o‘sishini anglatuvchi beta-konvergatsiya esa statistik jihatdan tasdiqlanmadi.

Theil dekompozitsiyasi asosiy mexanizmni aniqlash imkonini berdi: 2024-yilda AKT xizmatlari bo‘yicha 
tengsizlikning 99,7 foizi, real daromadlar bo‘yicha tengsizlikning esa 82,0 foizi Toshkent shahri va qolgan 
hududlar o‘rtasidagi farq bilan izohlanadi. Toshkent shahri chiqarib tashlanganda qolgan hududlarda internet 
va AKT xizmatlari bo‘yicha tafovut qisqaradi, daromadlar divergentsiyasi esa statistik ahamiyatini yo‘qotadi. 
Demak, O‘zbekistonda raqamli inklyuziv o‘sishning keyingi bosqichi ulanish imkoniyatlarini kengaytirish bilan 
bir qatorda, poytaxtdan tashqarida raqamli xizmatlar ishlab chiqarish, malaka, tadbirkorlik va monetizatsiya 
imkoniyatlarini rivojlantirishga bog‘liq.

Barcha boshlang‘ich ma’lumotlar SIAT ochiq portalida mavjud. Hisob-kitoblar 2026-yil 18-sentabr holatiga 
ko‘ra yuklab olingan rasmiy statistik qatorlar asosida bajarildi. Muallif manfaatlar to‘qnashuvi mavjud emasligini 
va ushbu tadqiqot uchun maxsus tashqi moliyalashtirish olinmaganini bildiradi. Maqolani jurnalning texnik 
va uslubiy talablariga moslashtirish, til hamda formatini tahrirlash jarayonida sun’iy intellekt vositasidan 
foydalanilgan; ilmiy mazmun, ma’lumotlar, hisob-kitoblar va xulosalar uchun javobgarlik muallif zimmasida.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

